
Ágrip 
Ritgerðin fjallar um það hvort að Biblían og þá aðallega Davíðssálmarnir séu 

uppspretta andlegra og siðfræðilegra úrræða til að varpa ljósi á þann umhverfisvanda 

sem við stöndum frammi fyrir í dag. Ég leitast við að fylgja ráðum Sallie McFague og 

afbyggja og endurbyggja sýn okkar á okkur sjálf og Guð og samband okkar við 

náttúruna með því að ritskýra nokkra Sálma innan Saltarans með hið vistfræðilega 

sjónarhorn að leiðarljósi. Að lokum fjalla ég stuttlega um umhverfisstefnu 

þjóðkirkjunnar í dag og hvert hlutverk guðfræðinga er á tímum vistkreppunnar. 

Þessa ritgerð tileinka ég strákunum mínum sem frá fyrsta andardrætti hafa 

knúið mig áfram til þess að breyta sjálfri mér og heiminum til hins betra. Þessi 

ritgerð er liður í þeirri vegferð. 

 

1 Inngangur 
„Lof sé þér Drottinn minn, fyrir systur okkar, Móður Jörð, sem nærir okkur og 

viðheldur og sem gefur margvíslega ávexti, lituð blóm og jurtir.“1 

 

Nefnd sem starfar á vegum Sameinuðu þjóðanna og kallast milliríkjanefnd Sameinuðu 

þjóðanna um loftslagsbreytingar gaf frá sér úttektarskýrslu um loftslagsbreytingar 

árið 2014. Í skýrslunni er fjallað um áhrif loftslagsbreytinga á náttúru og samfélög og 

möguleika til aðlögunar.2 Það sem m.a. kom fram í þessari skýrslu var það að áhrif 

loftslagsbreytinganna eru óafturkræf. Heimsbyggðin er að mörgu leyti illa viðbúin því 

að mæta loftslagsbreytingunum.3 

Loftslagsbreytingarnar koma skýrast fram og eru víðtækastar í náttúrufari. Þær 

hafa áhrif á bráðnun íss og vatnsauðlindir, dýralíf og hafa neikvæð áhrif á jarðrækt 

svo fátt eitt sé nefnt. Hópar og þjóðfélög sem eru illa sett efnahagslega og félagslega 

eru sérstaklega viðkvæm fyrir áhrifum loftslagsbreytinga og loftslagstengd náttúruvá 

hefur oft neikvæð áhrif á fátækari hópa.4 

Eitt stærsta samfélagslega vandamálið sem við stöndum frammi fyrir í dag eru 

loftslagsbreytingar og það varðar alla. Öll önnur mál sem við látum okkur varða s.s. 

félagslegt réttlæti, friður og velmegun skipta litlu máli ef við höfum ekki plánetu til að 

búa á.5 

Vistkreppan er siðferðilegt málefni sem kristnir eiga að láta sig varða. 

Loftslagsbreytingar eru guðfræðilegt vandamál, vandamál sem stafar af sýn okkar á 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Canticle of the Creatures, in Francis of Assisi: Early Documents, vol. 1, New York-
2 Halldór Björnsson, „Áhrif loftslagsbreytinga: Úttekt vinnuhóps 2 hjá IPCC“, Vedur.is, 2014, 
sótt 21. maí 2015 af http://www.vedur.is/loftslag/rannsoknir/ipcc/ipcc-2014/ 
3 Upplýsingaskrifstofa Sameinuðu þjóðanna fyrir Vestur-Evrópu, „Áhrif loftslagsbreytinga 
“óafturkræfar”“, Unric.org, 31. mars 2014,  sótt 21. maí 2015 af 
http://www.unric.org/is/frettir/26184-ahrif-loftslagsbreytinga-qoafturkraefq 
4 Halldór Björnsson, „Áhrif loftslagsbreytinga: Úttekt vinnuhóps 2 hjá IPCC“, Vedur.is, 2014, 
sótt 21. maí 2015 af http://www.vedur.is/loftslag/rannsoknir/ipcc/ipcc-2014/ 
5 Sallie McFague, A New climate for Theology: God, the World, and Global Warming, 
Minneapolis:,	  Minn:	  Fortress	  Press,	  2008,	  	  s. 15	  

Guð og okkur sjálf. Fölsk og röng sýn á okkur sjálf og Guð viðheldur slæmri 

umgengni okkar við jörðina og ábúendur hennar.  Ef við sjáum t.d. okkur sjálf sem 

æðri öðrum lífverum þá munum við haga okkur þannig. Sömuleiðis ef guðsmynd mín 

er á þann veg að ég tel Guð vera hátt upp hafinn, handanverandi skapara sem einungis 

skapar og dæmir en er að öðru leiti fjarverandi þá mun ég haga málum mínum eftir 

þeirri guðsmynd. Guð er þá ekki þáttur í mínu daglega lífi. Sallie McFague telur að 

hver við erum og hver Guð er séu lykilspurningar í vegferð okkar að breyttum 

lifnaðarháttum. Vandamálið liggur í guðfræði okkar og sýn okkar á okkur sjálf. Við 

þurfum að afbyggja og endurbyggja sýn okkar á okkur sjálf og Guð. Vandamálið er 

andlegt, það snýr að viljanum til að breytast. Við vitum öll að loftslagsbreytingar eru 

staðreynd og við vitum hvaða stórslys er í vændum ef við breytum ekki 

lifnaðarháttum okkar. Meiri kunnátta og tækni er ekki að fara að leysa vandamálið, 

einungis breyting á mannlegum vilja og sýn okkar á okkur sjálf mun leysa 

vandamálið.6 

Í þessari ritgerð hyggst ég kanna hvort að Biblían og þá aðallega 

Davíðssálmarnir séu uppspretta andlegra og siðfræðilegra úrræða til að varpa ljósi á 

þann umhverfisvanda sem við stöndum frammi fyrir í dag. Einnig mun ég leitast við 

að fylgja ráðum McFague og afbyggja og endurbyggja sýn okkar á okkur sjálf og Guð 

og samband okkar við náttúruna með því að ritskýra nokkra Sálma innan Saltarans 

með hið vistfræðilega sjónarhorn að leiðarljósi. Að lokum mun ég fjalla stuttlega um 

umhverfisstefnu þjóðkirkjunnar í dag og hvert hlutverk guðfræðinga er á tímum 

vistkreppunnar. 

Ég ákvað að nota Saltarann við þetta verkefni mitt því það er eitt mikilvægasta 

rit Gamla testamentisins. Fá rit Biblíunnar hafa verið notuð jafn mikið í helgihaldi, 

útleggingu og kveðskap7 og því þekkja margir Davíðssálmana vel. Davíðssálmarnir 

eru mest lesna rit Gamla testamentisins og eru einnig hvað mest rannsakaðir.8 Á 

vorönn 2015 sat ég námskeið hjá leiðbeinanda mínum dr. Gunnlaugi A. Jónssyni í 

ritskýringu Saltarans. Lesefni námskeiðsins var m.a. nýútgefin bók hans Áhrifasaga 

Saltarans. Við lestur þessarar góðu bókar kviknaði sú hugmynd hjá mér að nota mætti 

Davíðssálmana til að vekja fólk til vitundar um umhverfi sitt og loftslagsbreytingar. Í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
6	  Sallie	  McFague,	  A	  New	  climate	  for	  Theology,	  s.	  31	  
7	  Gunnlaugur	  A.	  Jónsson,	  Áhrifasaga	  Saltarans,	  Reykjavík:	  Hið	  íslenska	  bókmenntafélag,	  
2014,	  s.	  23	  
8	  Gunnlaugur	  A.	  Jónsson,	  Áhrifasaga	  Saltarans,	  s.	  15	  

Saltaranum er að finna miklar náttúrulýsingar og því hefur verið haldið fram að 

Davíðssálmarnir séu meginheimild okkar um sköpunartrú Biblíunnar og að með 

orðinu “sköpun“ sé rætt fyrst og fremst um vistkerfið á líðandi stund, lífkeðjuna, um 

skipan náttúrunnar og skikkan skaparans.9 

Hvergi í öllum bókum Biblíunnar er að finna jafn mikla orðræðu til Guðs og 

um Guð eins og í Saltaranum.10 Saltarinn er því góður staður til að byrja vegferðina í 

leit að andlegum úrræðum til að breyta sýn okkar á okkur sjálf og Guð í þágu 

náttúrunnar. 

2 Gamla testamentið og vistkreppa samtímans 
Í grein sinni The Historical Roots of Our Ecological Crisis telur Lynn White Jr. að 

vistkreppu samtímans megi rekja til gyðing-kristinna hefða. Og þá einkum hvernig 

hinir svokölluðu imago-Dei textar hafa verið túlkaðir í 1Mós 1.  White telur að hið 

guðlega boð sem manninum er gefið í textanum (1Mós 1.26-28) orsaki ekki eingöngu 

tvíhyggju milli manns og náttúru heldur einnig að það sé vilji Guðs að maðurinn 

notfæri sér náttúruna í sína þágu. Hann telur að kristindómurinn séu mannmiðlægustu 

trúarbrögð sem heimurinn hefur séð.11 

Þessi tvíhyggja og sú sérstaða sem manninum er gefin í kristnum 

trúarbrögðum telur White að sé ástæða þess að þróun í náttúruvísindum og tækni hafi 

átt sér stað. Þessi gyðing-kristna skoðun breytti afstöðu mannsins til náttúrunnar. Í 

stað þess að jafnræði ríkti milli þeirra var nú náttúran orðin undirgefin manninum.12 

White segir jafnframt í lok greinar sinnar að ný tækni og vísindi muni ekki leysa 

vistkreppu samtímans fyrr en við finnum nýja trú eða endurskoðum núverandi trú 

okkar. Og þar sem rætur þessarar vistkreppu, samkvæmt White, megi að stórum hluta 

rekja til gyðing-kristinnar trúarhefða þá verði úrræðin einnig að vera trúarlegs eðlis.13 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
9 Þórir Kr. Þórðarson, Sköpunarsagan í fyrstu Mósebók: Ný Viðhorf, Reykjavík: 
Námsgagnastofnun, 1986, s. 9 
10 Arthur Walker-Jones, The Green Psalter: Resources for an Ecological Spirituality, 
Minneapolis: Fortress Press, 2009, s. 2  
11 Lynn White Jr., „The Historical Roots of Our Ecological Crisis“, Sciense, tlb. 155, 
Washington D.C.: American Association for the Advancement of Science, 1967, s. 1203-
1207. 
12 Gunnlaugur A. Jónsson, Vistfræðiumræðan í ljósi Gamla testamentisins með sérstakri 
áherslu á Genesis 1:28, 1995, fjölrit, s. 2	  
13 Lynn White Jr., „The Historical Roots of Our Ecological Crisis“, Sciense, tlb. 155, 
Washington D.C.: American Association for the Advancement of Science, 1967, s. 1203-
1207. 

2.1 Svar við gagnrýni Lynn White Jr. 
Grein Whites vakti mikla athygli og löngum síðar hefur Gamla testamentið mörgum 

að óvörum verið dregið inn í vistfræðiumræðu nútímans. Sumir 

gamlatestamentisfræðingar taka undir sjónarmið White en fleiri eru þó þeirrar 

skoðunar að þegar betur sé á litið þá standist kenning hans ekki. Þannig hefur verið 

bent á að ekki þurfi að leita lengra en í 1Mós 2.15, þar er hlutverki mannsins gagnvart 

jörðinni lýst eins og hann sé umhyggjusamur garðyrkjumaður sem eigi að “yrkja“ og 

“gæta“ hennar. 

James Barr (1924-2006) er meðal þeirra guðfræðinga sem gagnrýnt hafa 

kenningu White. Hann bendir m.a. á að sú mynd sem við sjáum í 1. Mós 1 dragi upp 

mynd af paradísartilveru þar sem jafnræði og friður ríki milli manna og dýra. Hans 

niðurstaða er sú að þessi yfirráð mannsins samræmist hugmyndum hinna fornu 

Miðausturlanda um hirðishlutverk konungsins, en feli ekki í sér rányrkju heldur þvert 

á móti ábyrgð og umhyggju.14  

Skyldleiki er á milli imago Dei-textana og Sálms 8 og á Slm 8 mikið erindi inn 

í vistfræðiumræðu nútímans í ljósi Gamla testamentisins. Hefur hann verið kallaður 

besta skýringarritið við 1Mós 1:26-28.15 Nafn Guðs er lofsungið í sálminum sem og 

sköpunarverkið og er Slm 8 yfirleitt flokkaður sem lofsöngur. Einnig sjáum við 

konunglegan orðaforða í sálminum „Þú gerðir hann litlu minni en Guð, krýndir hann 

hátign og heiðri, lést hann ríkja yfir handaverkum þínum“ (v. 6-7).16 Við sjáum í Slm 

72 að hlutverk konungsins var m.a. að framfylgja rétti og réttlæti Drottins. Konungi 

var ætlað að vera milliliður Guðs og manna og frjósemi jarðar og vernd hinna 

bágstöddu voru m.a. á ábyrgð konungs. Manninum er því í Slm 8 falið konunglegt 

ráðsmennskuhlutverk gagnvart sköpunarverk Guðs og ber ábyrgð á að sinna því í 

þeim anda og uppfylla þar með réttlæti Drottins.17 Í sálminum sjáum við að maðurinn 

hefur sérstöðu í heiminum að mati Gamla testamentisins,18 en heimurinn er þó ekki 

mannsins. Á það er lögð sterk áhersla í Slm 24: „ Drottni heyrir jörðin og allt sem á 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14 James Barr, "Man and Nature - The Ecological Controversy and the Old Testament." BJRL 
51, 1972, s. 9-32. Sbr. Gunnlaugur A. Jónsson, The Image of God 1988, s. 179. 
15 Gunnlaugur A. Jónsson, Vistfræðiumræðan í ljósi Gamla testamentisins með sérstakri 
áherslu á Genesis 1:28, 1995, fjölrit, s. 8 
16 Gunnlaugur A. Jónsson, Áhrifasaga Saltarans, s. 109	  
17 Gunnlaugur A. Jónsson, Vistfræðiumræðan í ljósi Gamla testamentisins með sérstakri 
áherslu á Genesis 1:28, 1995, fjölrit, s. 9 
18 Gunnlaugur A. Jónsson, Áhrifasaga Saltarans, s. 113 

henni er, heimurinn og þeir sem í honum búa“ (v. 1). James Limburg segir í 

skýringarriti sínu við Sálmana að Slm 8 feli í sér hlutverk mannsins til að koma fram 

af konunglegri ábyrgð og láta okkur annt um þá viðkvæmu jörð sem við köllum 

heimili okkar.19 

 

2.2 Ábyrgð mannsins 
Í þessu ráðsmennskuhlutverki er falin ákveðin siðferðileg ábyrgð, það er okkar að 

vernda náttúruna sem við erum hluti af.20 Sallie McFague telur í bók sinni  A New 

Climate for Theology að róttæk breyting á sjálfsskilningi mannsins sé nauðsynleg til 

að sporna gegn loftslagsbreytingunum sem og sýn okkar á Guð. Hún telur að fyrsta 

skrefið að breyttri hegðun sé að sjá okkur sjálf í nýju ljósi. Einn af mikilvægustu 

hlutunum bak við breytta hegðun er að trúa því að hlutirnir geti verið öðruvísi, að það 

sem við gerum skipti máli.21 Manni gætu fallist hendur þegar ljóst verður hversu 

gríðarlega miklum umhverfisvanda við stöndum frammi fyrir. Þá er hætt við að 

hverjum og einum þyki framlag sitt lítils virði eða eins og dropi í hafið. En eins og 

Marteinn Lúther sagði „Þótt ég vissi að heimurinn færist á morgun myndi ég samt 

planta eplatrénu mínu.“ Trú snýst ekki eingöngu um að trúa á tilveru Guðs heldur 

snýst hún einnig um að gera  eitthvað, láta til sín taka.22 

Því hefur verið haldið fram, eins og ég hef áður nefnt, að Davíðssálmarnir séu 

meginheimild okkar um sköpunartrú Biblíunnar og orðið sköpun standi fyrir vistkerfi 

líðandi stundar, skipan náttúrunnar og skikkan skaparans.23  Því tel ég Davíðssálmana 

einstaklega vel til þess fallna  að breyta sýn fólks á samband sitt við Guð, sjálft sig og 

náttúruna. 

3 Spekisálmar 
Fyrsti sálmur Saltarans, sem er spekisálmur, hefur á síðari árum verið túlkaður á þann 

hátt að hann feli í sér hvatningu til að lesa það sem á eftir kemur.24 Hann felur í sér 

leiðsögn þess sem ritskýrði endanlegri gerð Saltarans um hvernig ber að nota 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
19 J. Limburg, Psalms, s. 26. Sbr. Gunnlaugur A. Jónsson, Áhrifasaga Saltarans, s. 118 
20 Göran Bexell og Carl-Henric Grenholm, Siðfræði af Sjónarhóli Guðfræði og Heimspeki, 
Reykjavík: Skálholtsútgáfan: Siðfræðistofnun Háskóla Íslands, 2001, s. 449 
21 Sallie McFague, A New Climate For Theology, s. 56 
22 Sallie McFague, A New Climate For Theology, s. 102 
23 Þórir Kr. Þórðarson, Sköpunarsagan í fyrstu Mósebók, s. 9	  
24 Gunnlaugur A. Jónsson, Áhrifasaga Saltarans, s. 92 

sálmasafnið og skilja það.25 Þau rit Gamla testamentisins sem flokkuð eru til spekirita 

eru Orðskviðirnir, Jobsbók og Predikarinn. Spekin er eitt alþjóðlegasta efni Gamla 

testamentisins, og mætti kalla það sammannlegt efni.26 Það sem er einkennandi fyrir 

spekisálmana er orðræðan og málfarið. Áherslan í spekiritunum er á afleiðingar 

ákveðinnar breytni og eru þær settar fram sem andstæður. Í Sálmi 1, er spekin tengd 

hebreska hugtakinu torah, lögmáli Drottins. Torah getur staðið fyrir Mósebækurnar 

fimm en einnig getur það haft víðari merkingu og þá þýtt leiðsöng eða kennsla.27 

James L. Mays greinir torah þemu í nokkrum sálmum m.a 18, 25, 33, 78, 89, 93, 94, 

103, 105, 111, 112, 147 og 148. Þetta þýðir að lögð er áhersla á visku og torah í 

endanlegri gerð Saltarans.28 

 

Líkt og að Mósebækurnar eru fimm er Sálmunum skipt upp í fimm bækur. 

Bók I  Sálmur 1-41 

Bók II  Sálmur 42-72 

Bók III  Sálmur 73-89 

Bók IV  Sálmur 90-106 

Bók V  Sálmur 107-150 

 

Áður fyrr töldu fræðimenn að uppbygging sálmaritsins væri tilviljunarkennd og væri 

þýðingarlítil þegar kæmi að ritskýringu sálmanna. En Gerald H. Wilson sýndi fram á 

að niðurröðun sálmanna væri ekki tilviljun háð og fjallaði doktorsritgerð hans The 

Editing of the Hebrew Psalter um það.29 Að mati Walter Bruggemanns kallast Sálmur 

1 og Sálmur 150 á og mynda guðfræðilega umgjörð um sálmasafnið. Hlýðni við 

leiðsögn Drottins sem boðuð er  í Slm 1 mun leiða til lofgjörðarinnar sem ómar í Slm 

150.30 

Í Sálmi 1 kemur orðið torah tvisvar sinnum fyrir í versi 2 og stendur með 

hebreska orðinu haga, að hugleiða eða íhuga, sem getur einnig þýtt læra. Þessi orð 

þjóna þeim tilgangi að kynna Saltarann, ekki einungis sem lofgjörð eða bæn til 

opinbers helgihalds, heldur einnig sem helga ritningu til persónulegrar íhugunar og 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 Arthur-Walker Jones, The Green Psalter, s. 19 
26 Gunnlaugur A. Jónsson, Áhrifasaga Saltarans, s. 92 
27 Gunnlaugur A. Jónsson, Áhrifasaga Saltarans, s. 90 
28 Arthur-Walker Jones, The Green Psalter, s. 19 
29 Arthur Walker-Jones, The Green Psalter, s. 21	  
30 Gunnlaugur A. Jónsson, Áhrifasaga Saltarans, s. 37 

náms.31 Margir líta á að hér merkir hugtakið torah „orð“ Guðs með vísun í sjálfa 

sálmana. Brevard S. Child hélt því fram að í Sálmi 1 finndum við hvatningu til 

lesandans um að íhuga sálmana sem ritningu og leita þar leiðsagnar Guðs í 

trúarlífinu.32 Ég tel að það sé ekki eingöngu hægt að leita þar leiðsagnar Guðs í 

trúarlífinu heldur einnig þegar kemur að sambandi manns við jörðina, okkur sjálf og 

Guð. 

 

3.1 Hinir réttlátu og hinir óguðlegu 
Í Sálmi 1 sjáum við tvær myndlíkingar, veginn og tréð ásamt því að lesa um tvær 

persónur, hina réttlátu og hina óguðlegu. Við sjáum þessum andstæðum teflt fram í 

spekisálmunum, hinum réttláta og hinum óguðlega manni. Allir fjalla spekisálmarnir 

um að Guð ætti að verðlauna hina réttlátu en refsa hinum óguðlegu.33 En bæði 

Jobsbók og Slm 73 sýna að lífsreynslan kenni okkur að svo einfalt sé það ekki í raun. 

Í Sálmi 73 sjáum við einskonar guðfræðilegt uppgjör við Slm 1 en þar greinir 

sálmaskáldið frá öfund sinni í garð hinna guðlausu og velgengi þeirra.34 

Margt er hægt að segja um raunsæi og siðfræði þessarar speki. En það sem ber 

að leggja áherslu á er að það er innbyggð frásögn í textanum og hún er á þessa leið: 

Hinir óguðlegu eru raupgjarnir og hrokafullir og treysta á auð sinn. Þeir ofsækja og 

leiða hina réttlátu í gildru og drepa þá. Þeir munu deyja í smán og gleymast. En hinir 

réttlátu hins vegar, treysta á Guð og eyða tíma sínum í að hugleiða og nema leiðsögn 

Guðs. Þeir eru örlátir, réttlátir og gefa hinum fátæku. Þeir munu verða langlífir og 

hljóta velmegun, eignast margar niðjar og þegar þeir deyja verður þeirra minnst með 

heiðri. Sumir þessara sálma (Slm 49, 73) viðurkenna að hinir réttlátu fá ekki alltaf 

sína réttlátu umbun og geta átt á hættu að verða öfundsjúkir, en að lokum er leiðsögn 

og nærvera Guðs þeirra verðlaun.35 

Myndlíkingin um veginn er algeng í spekisálmum og spekisálmar gefa í skyn 

sögu af ólíkum vegferðum hinna óguðlegu og réttlátu. Saltarinn er kynntur sem 

leiðsögn réttlátu fólki sem vill velja hinn rétta veg. Myndlíkingin um veginn fyrir hinn 

trúaða á sér djúpar rætur. Siðurinn að fara í pílagrímagöngur er mjög forn og 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
31 Arthur Walker-Jones, The Green Psalter, s. 21-22 
32 Gunnlaugur A. Jónsson, Áhrifasaga Saltarans s. 93 
33 Arthur Walker-Jones, The Green Psalter, s. 23 
34 Gunnlaugur A. Jónsson, Áhrifasaga Saltarans s. 92	  
35 Arthur Walker-Jones, The Green Psalter, s. 23-24 

útbreiddur og margir hugleiða á þeirri leið sinni. Með því að leggja þessa áherslu á 

myndlíkinguna gefur Sálmur 1 það í skyn að lesandinn sé að leggja af stað í vegferð, 

eins konar pílagrímsför þegar hann les Saltarann.36 

 

3.2 Hann er sem tré gróðursett hjá lindum 
Í miðjum Sálmi 1 eru tvær myndlíkingar úr gróðurríkinu notaðar yfir tvær 

mismunandi persónur og ferð þeirra. Hinir réttlátu eru tré og hinir óguðlegu eru hismi. 

Ummælin um hismið eru mjög stutt sem endurspeglar hverfulleika hinna óguðlegu. 

Andstætt hinum réttlátu sem eru óbifanlegir, frjósamir og standa föstum rótum eru 

hinir óguðlegu eins og hismi sem hrekjast í stormi. Langa orðræðan um tréð og lýsing 

þess gefur því áhrifamátt og staðsetning þess í miðju sálmsins gerir það einnig.37 

Mikilvægt er að bera kennsl á myndlíkinguna sem leggur hinn réttláta að jöfnu 

við jörðina. Ef myndlíkingunni er hafnað erum við að halda uppi hinni vestrænu 

tvíhyggju milli mannkyns og náttúru sem notuð hefur verið til að réttlæta misnotkun á 

jörðinni. Myndlíkingin um tréð yfirstígur hina vestrænu tvíhyggju með því að 

samsama Guð, mannkyn og jörðina. Tréð táknar gagnkvæm tengsl mannkyns og að 

það sé innbyrðis háð Guði og jörðinni. Mannkynið, líkt og tréð, er háð jörðinni og 

vatninu fyrir lífi.38 

 

3.3 Gagnrýni á spekisálma 
Ákveðin vandamál hljótast af spekisálmum í vistfræðilegri túlkun (sú túlkunarfræði 

sem glímir við veruleikann af sjónarhóli vistfræðinnar) á Saltaranum. Hin innbyggða 

frásögn  er mannmiðlæg. Hinn dæmigerði spekisálmur fjallar um réttlátar manneskjur 

og óguðlegar og mismunandi örlög þeirra. Sálmar einstaklings hafa fáar skírskotanir 

til sköpunar og tilvísanir um dýr eða jörðina eiga það til að vera neikvæðar. Í Sálmi 73 

er Guð á himnum, og það er ekkert á jörðinni sem sálmaskáldið þráir. 

Aðrir hlutar af samfélagi jarðarinnar eru sjaldan teknir fyrir og þegar það er 

gert er það til að halda fram lágri stöðu dýra. Sálmaskáldið lýsir öfund sinni og skort á 

skilningi yfir örlögum hinna óguðlegu á þessa leið:39 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
36 Arthur Walker-Jones, The Green Psalter, s. 25 
37 Arthur Walker-Jones, The Green Psalter, s. 25 
38 Arthur Walker-Jones, The Green Psalter, s. 28-29	  
39 Arthur Walker-Jones, The Green Psalter, s. 30 

Var ég fáráður og vissi ekkert, 

eins og skynlaus skepna frammi fyrir þér (Slm. 73:22). 

 

Önnur tilvísun kemur tvisvar fyrir í Sálmi 49 og er hægt að skilja á ólíkan hátt: 

 

Þrátt fyrir auð sinn er maðurinn dauðlegur, 

eins og dýrin hlýtur hann að deyja (Slm 49: 13, 21). 

 

Þessi vers líkt og í Sálmi 73 gætu endurspeglað stigveldi, þar sem Guð er efst, dýrin 

neðst og mannkynið einhversstaðar þar á milli. Eða þá að þau geta endurspeglað 

jöfnuð dýra og manna og fallvaltleika lífsins.40 

Sálmur 128 lýsir góðri lukku á þann hátt að hann höfðar til karlmanna og er líklega 

skrifaður af karlmanni. 

 

Kona þín er sem frjósamur vínviður  

inni í húsi þínu, 

börn þín sem teinungar olíutrésins 

umhverfis borð þitt (v. 3). 

 

Annars vegar geta þessar tilvísanir verið mjög mannmiðlægar, á þann hátt að dæmi úr 

náttúrunni eru notuð til að lýsa manneskjunni. Hins vegar geta þessar tilvísanir um 

manninn sem tré, gras og vín verið vistfræðilega gagnlegar til að hugsa um manninn 

sem hluta af náttúrunni, háðan vatni og jörðinni til að dafna, tengdan og háðan allri 

sköpun.41 

Spekisálmarnir innihalda nokkrar tilvitnanir í vængi Guðs. Sú myndlíking gæti 

leitt af sér vistfræðilegar vangaveltur því hún gerir línur vestrænnar tvíhyggju milli 

Guðs og dýra óskýrar. Ekki bara menn, heldur dýr einnig, eru þess verðug að bera 

ýmis guðleg einkenni, og hafa því ómetanlegt vægi. Í Sálmi 36 er athyglisverð 

staðhæfing sem vert er að taka eftir. 

 

Réttlæti þitt er sem hæstu fjöll,  

dómar þínir sem reginhaf. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
40 Arthur Walker-Jones, The Green Psalter, s. 31	  
41 Arthur Walker-Jones, The Green Psalter, s. 31 

Mönnum og skepnum hjálpar þú, Drottinn (Slm 36:7). 

 

Hjálp Drottins dýrum til handa er merki um réttlæti Drottins. Því nær réttlæti Drottins 

til alls sköpunarverksins.42 

 

4 Harmsálmar einstaklings 
Harmsálmar einstaklings eru algengasta tegund sálma í Saltaranum. Yfir 50 Sálmar af 

150 Sálmum Saltarans eru harmsálmar43 og eru þeir fyrirferðamestir í fyrstu tveimur 

bókum Saltarans.44 Utan Saltarans finnst líka harmsálmastefið t.d. í Jobsbók, Jeremía 

og á fleiri stöðum. Uppbygging harmsálma er yfirleitt á þann veg að í upphafi er nafn 

Guðs ákallað og neyðinni lýst. Því næst sjáum við bæn um hjálp og fullvissu um 

bænheyrslu. Flestir harmsálmar enda síðan á lofgjörð.45 

Sá sem les Saltarann ber samstundis kennsl á að harmsálmar einstaklings hafa 

innbyggða frásögn með dæmigerðum persónum, umhverfi, söguþræði og myndmáli. 

Aðalpersónur frásögunnar eru sálmaskáldið, óvinurinn og Guð. Persónurnar hafa 

staðlaða ímynd og hegða sér samkvæmt henni.46 Í þessari frásögn er óvininum oft líkt 

við villidýr, yfirleitt  ljón. 

 

Hann leynist sem ljón í runna, 

situr um að hremma hinn snauða, 

grípa hinn fátæka og fanga hann í net sitt (Slm 10:9). 

 

Drottinn, hversu lengi ætlar þú að horfa á? 

Bjarga lífi mínu frá villidýrunum, 

aleigu minni frá ljónunum (Slm 35:17). 

 

Þessi myndlíking yfir ljónið er einkennandi fyrir harmsálma einstaklings og kemur 

átta sinnum fyrir í þeim, oftar en í öllum hinum sálmategundunum samanlagt.47 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
42 Arthur Walker-Jones, The Green Psalter, s. 32 
43 Claus Westermann, The Living Psalms, Edinburgh: T. & T. Clark, 1989, s. 65 
44 Arthur Walker-Jones, The Green Psalter, s. 36 
45 Gunnlaugur A. Jónsson, Áhrifasaga Saltarans, s. 127 
46 Arthur Walker-Jones, The Green Psalter, s. 44	  
47 Arthur Walker-Jones, The Green Psalter, s. 45 

Manninum er oft talin stafa ógn af dýrum og óbyggðum í harmsálmunum.  

Á nokkrum stöðum er óbyggðunum hins vegar lýst á jákvæðan hátt. Í Sálmi 55:6-12 

eru óbyggðirnar hvíldarstaður og skjól frá spillingu borgarinnar.48 

 

Ótti og skelfing nísta mig 

og hryllingur fer um mig allan 

svo að ég segi: „Ó, að ég hefði vængi eins og dúfan, 

þá mundi ég fljúga burt og finna hvíldarstað,  

mundi svífa langt burt, 

vera um kyrrt í eyðimörkinni. (Sela) 

Ég mundi flýta mér að finna hæli 

fyrir þjótandi vindum og veðri.“ 

Sundra þeim, Drottinn, rugla mál þeirra  

því að ég sé kúgun og deilur í borginni. 

Nótt sem dag ganga þær á múrnum umhverfis hana 

en ranglæti og armæða eru þar inni fyrir. 

Glötun er inni í henni,  

ofbeldi og svik víkja eigi burt frá torgi hennar. 

 

Þessar ólíku myndir óbyggðanna endurspegla goðsagnakennt samband milli 

mannkyns og náttúru. Þessi ólíka sýn þar sem óbyggðin er annað hvort talin vera ógn 

sem þurfi að sigrast á eða hæli býr djúpt í nútíma samfélagi. Á meðan jákvætt viðhorf 

gagnvart óbyggðunum ýtir undir vitundarvakningu gagnvart umhverfinu, þá er 

aðgreiningin milli óbyggðanna og siðmenningar hluti af aðgreiningunni milli 

mannkyns og náttúru sem ýtir undir misnotkun mannkyns á jörðinni.49 

 

4.1 Myndmál harmsálmanna 
Myndmál sem lýtur að rúmi er algengt í harmsálmunum. Sálmaskáldið er troðið 

niður, fellur í djúpa gryfju, fer niður til heljar, sekkur í aur eða flóð og kallar úr 

djúpinu (sbr. Slm 130). Sálmaskáldið lítur upp til Guðs sem er uppi á fjalli eða 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
48 Arthur Walker-Jones, The Green Psalter, s. 46	  
49 Arthur Walker-Jones, The Green Psalter, s. 46-47 

himnum. Sálmaskáldið biður Guð að koma niður og hjálpa sér og gjörir Guði þakkir á 

hans heilaga fjalli.50 

 

Drottinn lítur niður frá sinni heilögu hæð, 

horfir frá himni til jarðar 

til að heyra andvörp bandingja 

og leysa börn dauðans,  

til að kunngjöra nafn Drottins á Síon 

og lofa hann í Jerúsalem (Slm 102:20-22). 

 

Frá vistfræðilegu sjónarhorni er mikið af myndmáli harmsálma einstaklings truflandi. 

Myndmálið og söguþráðurinn eru hvorutveggja mjög mannmiðlæg. Guði er lýst á 

mannmiðlægan hátt og kveinstafir sálmaskáldanna snúa flest allir að ójöfnuði og 

þjáningu í samfélagi mannanna. Í Slm 102:27-28 líður jörðin undir lok, hún er 

eitthvað sem hægt er að losa sig við, en Guð varir að eilífu. Það er ekki skrítið að 

mannkynið telji sig vera yfir jörðina hafið og aðgreint frá henni þegar jörðin er ekki 

talin hafa gildi í sjálfu sér.51 

 

4.2 Guð sem klettur 
Mikið er notað af myndmáli og myndhverfingum í Saltaranum og er það snar þáttur í 

hebreska ljóðaforminu.52 Femíniskir guðfræðingar leggja áherslu á að málfar um Guð 

skipti miklu máli því það endurspeglar okkar dýpstu trú og skoðun á Guði og okkur 

sjálfum. Þeir vilja breyta málfarinu, eða að minnsta kosti útvíkka hið hefðbundna 

málfar sem notað er um Guð, því þeir telja þetta viðtekna tungutak stuðli að 

þröngsýnum skilningi á Guði.53 

Mary Daly sagði svo eftirminnilega: „Ef Guð er karlkyns, þá er karlmaðurinn 

Guð. Hið guðlega feðraveldi heldur áfram að veikja konur svo lengi sem því er leyft 

að lifa sem hugarburður manneskjunnar“. 54  Þessi setning bendir á mátt 

myndlíkingarinnar til að skapa veruleika. Arthur Walker-Jones notar þessa frægu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
50 Arthur Walker-Jones, The Green Psalter, s. 48 
51 Arthur Walker-Jones, The Green Psalter s. 49	  
52 Gunnlaugur A. Jónsson, Áhrifasaga Saltarans, s. 94 
53 Lynn Japinga, Feminism and Christianity, s. 56 
54 Arthur Walker-Jones, The Green Psalter, s. 53 

setningu út frá sjónarhorni jarðarinnar og þá mætti segja: „Ef Guð er manneskja, þá er 

manneskjan Guð. Hin guðlega manneskja heldur áfram að eyðileggja jörðina svo 

lengi sem hin guðlega manneskja fær að lifa áfram sem hugarburður 

manneskjunnar“.55 Fjölbreytt nöfn og myndmál yfir Guð eru nauðsynleg til að ná að 

endurspegla Guð til fulls. Finna má mun fjölbreyttara málfar um Guð innan 

ritningarinnar og hefðarinnar en yfirleitt er notað.56 

Vistfræðileg túlkunarfræði, sú túlkunarfræði sem glímir við veruleikann af 

sjónarhóli vistfræðinnar, þarf að finna myndlíkingar þar sem Guði er líkt við jörðina 

til að gefa jörðinni meira vægi. Guð sem klettur er einn slíkur möguleiki. Tilvísanir í 

Guð sem klett eru fleiri í Saltaranum heldur en tilvísanir í Guð sem föður. Tilvísanir 

um Guð sem klett er að finna 21 sinni í Saltaranum en eingöngu þrisvar sinnum sem 

föður.57 

 

Í 28. Davíðssálmi sjáum við sálmaskáldið ákalla Guð og kalla hann bjarg sitt. 

 

Til þín, Drottinn, hrópa ég,  

þú bjarg mitt, ver eigi hljóður gagnvart mér (v. 1). 

 

Í 31. Davíðssálmi er Drottinn í upphafi bæði kallaður bjarg og verndarbjarg sem er 

sálmaskáldinu vígi. 

 

Ver mér verndarbjarg, 

vígi mér til hjálpar, 

því að þú ert bjarg mitt og vígi (v. 3 og 4). 

 

Í 42. Davíðssálmi þar sem sálmaskáldið líkir sér við hind sem þráir vatnslindir í 

upphafi sálmsins, þá sjáum við jafnframt í 10. versi að Guð er kallaður bjarg. 

 

Ég segi við Guð, bjarg mitt: 

„Hví hefur þú gleymt mér? 

Hví verð ég að ganga um harmandi, 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
55 Arthur Walker-Jones, The Green Psalter, s. 54 
56 Lynn Japinga, Feminism and Christianity, s. 60 
57 Arthur Walker-Jones, The Green Psalter, s. 54	  

kúgaður af óvinum?“58 

 

Í upphafi 18. Davíðssálms má sjá fjölbreyttar myndlíkingar yfir Guð m.a. sem bjarg. 

 

Ég elska þig, Drottinn, styrkur minn. 

Drottinn, bjarg mitt og vígi, frelsari minn, 

Guð minn, hellubjarg mitt, þar sem ég leita hælis, 

skjöldur minn og horn hjálpræðis míns, háborg mín (vers 2-3). 

 

Femíniskir guðfræðingar segja að myndmálið þar sem Guði sé lýst sem föður sé notað 

á kostnað annarra myndlíkinga. Í Biblíunni er að finna fjölda annarra áhugaverðra 

myndlíkinga yfir Guð sem vanræktar hafa verið.59 Myndin af Guði sem kletti er 

einkennandi fyrir harmsálma einstaklings og birtist hún oftast í þeirri tegund sálma. 

Kletturinn er skjól frá óvinum, jörðinni eða vatninu sem vill gleypa sálmaskáldið.60 

Myndlíkingar eru notaðar til að útskýra eitthvað sem við þekkjum ekki með 

einhverju sem við þekkjum. Áhrifaríkar myndlíkingar ýta undir skilning okkar á Guði 

og segja einhvern sannleika um Guð en þær minna okkur einnig á að hinn guðdómlegi 

veruleiki fari alltaf fram úr myndlíkingunni.61 Spurningin um hvaða orðalag er notað 

um Guð snertir og dregur í efa sumar af okkar dýpstu sannfæringum og tilgátum um 

hver Guð er og hvernig sambandi Guðs við heiminn er háttað.62 

Sallie McFague telur í bók sinni  A New Climate for Theology að róttæk 

breyting á sjálfsskilningi mannsins sé nauðsynleg til að sporna við 

loftlagsbreytingunum sem og sýn okkar á Guð. Ég tel að með því að lesa 

Davíðssálmana og í raun alla Biblíuna út frá vistfræðilegri túlkunarfræði og sjá þar 

náttúrumyndlíkingarnar sem notaðar eru yfir Guð t.d. sem klett geti hjálpað okkur í 

vegferðinni að breyta sýn okkar á okkur sjálf og Guð. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
58 Í bók sinni Áhrifasaga Saltarans, s. 219 skrifar Gunnlaugur A. Jónsson að upphafið í Slm 
42 „er eitthvað hið fegursta í öllum Saltaranum, falleg náttúrulýsing.“ Þau orð get ég svo 
sannarlega tekið undir. Myndmál sálmsins hefur jafnframt veitt umhverfissinnum innblástur. 
59 Lynn Japinga, Feminism and Christianity, s. 57 
60 Arthur Walker-Jones, The Green Psalter, s. 54	  
61 Lynn Japinga, Feminism and Christianity, s. 64 
62 Lynn Japinga, Feminism and Christianity, s. 71 

5 Harmsálmar þjóðar 
Harmsálmar þjóðar eru fyrirferðamiklir í þriðju bók Saltarans.63 Harmsálmar þjóðar 

voru fluttir á erfiðum tímum í lífi þjóðarinnar og voru þeir nýttir í helgihaldinu til að 

minnast dáða Drottins í liðinni tíð og þess vænst að Guð myndi aðhafast á svipaðan 

hátt.64 Utan Saltarans finnst þetta bókmenntaform, þ.e. harmljóð þjóðar, t.d. í ritum 

spámannanna Jeremía og Jesaja.65 

Tvær mismunandi ástæður eru fyrir harmi þjóðarinnar. Annars vegar er það 

harmur vegna stjórnarkreppu, stríðs, árása óvina, eyðileggingar borgarinnar eða 

helgidómsins eða útlegðar íbúanna og hins vegar er það vegna náttúruhamfara s.s. 

þurrka, plágu eða vegna lélegrar uppskeru. Það er athyglisvert að sjá að ástæða 

harmsins í sálmunum er undantekningarlaust rakin til óvina en í spádómsbókunum 

sjáum við andstæðuna. Þar er harmurinn yfirleitt vegna náttúruhamfara. Ástæðan er 

enn óljós en þetta er mjög athyglisverð skipting.66 

Líkt og við lestur harmsálma einstaklings rekst lesandi fljótlega á innbyggða 

frásögn með dæmigerðum persónum, umhverfi, söguþræði og myndmáli. 

Aðalpersónurnar í sálmunum eru sálmaskáldið sjálft, óvinirnir og Guð.  Þessar 

persónur eru yfirleitt með mjög staðlaða ímynd og eiga óvinirnir í harmsálmum þjóða 

og einstaklings margt sameiginlegt. Óvinurinn er m.a. hrokafullur og er oft líkt við 

villt dýr,67 en í harmsálmum þjóðar er óvinurinn yfirleitt þjóð fremur en einstaklingur. 

Persóna Guðs er andstæðan við persónu óvinarins. Guð er staðfastur og traustur og er 

oft lýst sem konungi, stríðsmanni eða dómara.68 

Við sjáum einnig aðrar myndlíkingar notaðar yfir Guð. Myndmál þar sem 

Guði er líkt við hirði sést víða og er Guð þá hirðirinn og fólkið hjörð hans. 

Mikilvægar myndlíkingar frá sjónarhorni jarðarinnar eru tilvísanirnar um Guð sem 

garðyrkjumann og Ísrael sem vínvið. Guð hrakti aðrar þjóðir burt og gróðursetti 

Ísrael. Þessa myndlíkingu sjáum við í Sálmi 80:69 

 

Þú reifst upp vínvið í Egyptalandi, 

stökktir burt þjóðum og gróðursettir hann, 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
63 Arthur Walker-Jones, The Green Psalter, s. 57 
64 Gunnlaugur A. Jónsson, Áhrifasaga Saltarans, s. 354 
65 Claus Westermann, The Living Psalms, s. 21	  
66 Claus Westermann, The Living Psalms, s. 22 
67 Arthur Walker-Jones, The Green Psalter, s 60-61 
68 Arthur Walker-Jones, The Green Psalter, s 61 
69 Arthur Walker-Jones, The Green Psalter, s. 62 

þú rýmdir til fyrir honum,  

hann festi rætur og fyllti landið. 

Fjöllin huldust í skugga hans 

og sedrustré Guðs af greinum hans (v. 9-11). 

 

Annars vegar gæti sú mynd, þar sem náttúrunni er breytt af völdum manna og þar sem 

litið er á villidýr sem óvini, vakið upp vandamál frá sjónarhorni jarðarinnar. Hins 

vegar hefur myndmál hirðis og hjarðar átt stóran þátt í að endurspegla samband 

manneskjunnar og náttúru í vestrænni menningu. Það gæti verið hluti af vinsældum  

23. Sálmi Saltarans. Hirðis myndmálið er oft notað til að tjá samband okkar við Guð 

og náttúru.70 

Þetta er myndmál þar sem Guð er viðstaddur, nálægur og umhyggjusamur, 

óhræddur við að óhreinka hendur sínar við umönnun sköpunarinnar. Þessi myndlíking 

gæti stuðlað að því að minnka aðskilnaðinn milli manneskjunnar og náttúrunnar með 

því að beina athyglinni að samsömun manneskjunnar og náttúrunnar. Þjóðir, líkt og 

plöntur, treysta á forsjála nærveru Guðs í sköpuninni til að geta dafnað. Líkt og 

plöntur eru fólk og þjóðir háðar vatni, næringarríkum jarðvegi og öðrum 

náttúruauðlindum. Samfélög mannanna eru innbyrðis háð hvert öðru og tengjast 

innbyrðis við allt samfélag jarðarinnar. Myndlíkingin getur tjáð þátttöku Guðs í 

náttúrunni og sköpuninni.71  

 

5.1 Félagslegt óréttlæti 
Hin innbyggða frásögn skapar spennu milli minninga sálmaskáldsins um verk Guðs í 

fortíðinni og núverandi veruleika í harmsálmum þjóðar. Claus Westermann segir það 

vera dæmigert einkenni fyrir harmsálmana að minnast dáða Drottins í liðinni tíð.72 

Eins og sjá má í Sálmi 126:2-3 þá horfði fólk til baka: 

 

Þá sögðu menn meðal þjóðanna:  

„Mikla hluti hefur Drottinn gert við þá.“ 

Drottinn hefur gert mikla hluti við oss, 

vér vorum glaðir. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
70 Arthur Walker-Jones, The Green Psalter, s. 63	  
71 Arthur Walker-Jones, The Green Psalter, s. 63 
72 Arthur Walker-Jones, The Green Psalter, s. 64 

Fólk biður til Guðs um að þessir tímar muni koma aftur. Þetta myndar spennu við 

núverandi veruleika og þessi spenna varpar einnig fram spurningu sem er dæmigerð 

fyrir harmsálmana: „Hversu lengi“? Gjörðir Guðs í fortíðinni byggja upp þær 

væntingar að Guð muni aðhafast aftur og láta til sín taka á ný. 

Önnur hlið á spennunni sem skapar hinn dæmigerða söguþráð er hið 

guðdómlega réttlæti. Sálmaskáldið sér óréttlæti og ofbeldi í heiminum og býst við að 

Guð leggi frið og réttlæti lið, að Guð aðhafist í þágu hinna fátæku og þurfandi. Í 

Sálmi 12 lætur Guð til sín taka:73 

 

 „Vegna kúgunar lítilmagnanna,  

vegna andvarpa hinna fátæku  

rís ég nú upp,“ segir Drottinn, 

„og hjálpa þeim sem þjakaðir eru“ (v. 6). 

 

Í framtíðarsýninni þá helst félagslegt réttlæti í hendur við velferð jarðarinnar.74 

Allajafna er hebreska hugtakið sedek þýtt sem réttlæti, það stendur oft sem hliðstæða 

við hebreska hugtakið shalom.75 Í Sálmunum felur orðið sedek einnig í sér félagslegt 

réttlæti. Í Sálmi 85 sjáum við hvernig félagslegt réttlæti og frjósemi eru lögð að 

jöfnu:76 

 

Elska og trúfesti mætast, 

réttlæti og friður kyssast. 

Trúfesti sprettur úr jörðinni 

og réttlæti horfir niður af himni. 

Þá gefur Drottinn gæði 

og landið afurðir. 

Réttlæti fer fyrir honum 

og friður fylgir skrefum hans (v. 11-14). 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
73 Arthur Walker-Jones, The Green Psalter, s. 64	  
74 Arthur Walker-Jones, The Green Psalter, s. 65 
75 Gunnlaugur A. Jónsson, Áhrifasaga Saltarans, s. 358 
76 Arthur Walker-Jones, The Green Psalter, s. 65 

Vestræn ríki hafa undanfarna áratugi svipt ríki þriðja heimsins auðlindum sínum til að 

byggja upp auð sem er grundvöllur vestræns kapítalisma og notað til þess ódýrt 

vinnuafl eða þræla.77 Hinir ríku hafa beitt náttúruauðlindirnar arðráni á kostnað hinna 

fátæku. Náttúran er hvað verst farin á svæðum þar sem fátækt fólk býr, og það er 

engin tilviljun.78 Neysluaukning sem er ein ástæða loftslagsbreytinganna orsakast ekki 

af hegðun fátæks fólks heldur vestræns, en hins vegar þarf fátæka fólkið að taka 

afleiðingunum. Þetta er eitthvað sem vestræn ríki verða að taka ábyrgð á. Við þurfum 

að rétta út hjálparhönd til fátækra systkina okkar sem orsökuðu ekki þetta 

hættuástand, við þurfum að þróa og miðla áætlun til að milda áhrif þurrka, flóða, 

sjúkdóma og hungursneyða vegna loftslagsbreytinga.79 

Samhliða þessu þarf hugsunarháttur okkar að breytast. Margir í vestrænum 

löndum hugsa of einstaklingsmiðað, þeir eru hættir að hugsa um sig sem hluta af 

samfélagi og hvað þá jarðarsamfélaginu (e. planetary community). Fólki hættir til að 

líta á annað fólk og náttúruna sem tæki til að skara fram úr. Afleiðingar 

loftslagsbreytinganna eru að segja okkur að þessi hugsunarháttur gangi ekki upp, við 

verðum að breyta lifnaðarháttum okkar. Við þurfum að átta okkur á því að við erum 

ein heild.80 Heildin getur ekki blómstrað nema öllum hlutum hennar sé sinnt.81 

Í Biblíunni er eyðilegging  jarðarinnar og arðrán fólks í samfélaginu bundin 

djúpstæðum böndum og skilin sem einn veruleiki, sem skapar þjáningu hjá báðum.82 Í 

Biblíunni er félagslegt réttlæti og velferð náttúrunnar bundin djúpstæðum böndum 

sem hluti af sama sáttmála.83 

 

Já, þeir dagar koma, segir Drottinn,  

að plógmaðurinn fylgir fast á hæla sláttumannsins 

og víntroðslumaðurinn á eftir sáðmanninum.  

Þá mun vínberjasafinn flæða um fjöllin  

og hæðirnar verða gegnvættar (Amos 9:13). 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
77 Rosemary Radford Ruether, „The Biblical Vision of the Ecological Crisis“, Readings in 
Ecology and Feminist Theology, Mary Heather MacKinnon og Moni McIntyre, Kansas City: 
Sheed & Ward, 1995, heildarblaðsíðutal greinar 75-81, hér s. 75 
78 Rosemary Radford Ruether, „The Biblical Vision of the Ecological Crisis“, s. 80 
79 Sallie McFague, A New Climate for Theology, s. 22 
80 Sallie McFague, A New Climate for Theology, s. 44 
81 Sallie McFague, A New Climate for Theology, s. 75 
82 Rosemary Radford Ruether, „The Biblical Vision of the Ecological Crisis“, s. 81 
83 Rosemary Radford Ruether, „The Biblical Vision of the Ecological Crisis“, s. 80 

6 Lofsöngvar 
Lofsöngvar (hymnar) eru fyrirferðamiklir í endanlegri gerð Saltarans. Þeir einkennast 

af því að hvatt er til þess að Guð sé lofsunginn og sú hvatning er rökstudd með vísun 

til máttarverka Guðs í sögunni eða sköpunarverkinu.84 Harmsálmar eru ríkjandi 

framan af en þakkargjörð og lofsöngvar eru ríkjandi í síðari hluta Saltarans. Við 

sjáum því við lestur Saltarans að áherslan flyst frá harmi til lofgjörðar.85 

Einungis nokkrir sköpunarlofsöngvar eru í fyrstu þremur bókum Saltarans, en 

fjöldi lofsöngva sem fjalla um sköpun koma fyrir á lykilstöðum í síðustu tveimur 

bókum Saltarans. Í fyrstu þremur bókunum eru Sálmar 8, 19, 29, 33 og 47 á meðal 

fárra lofsöngva sem tala um sköpun og skapara. Í fjórðu bókinni er safn sálma sem oft 

eru kallaðir krýningarsálmar Jahve (Slm. 93, 95-99). Þeir eru í miðri fjórðu bókinni 

og eru þungamiðjan í boðskap fjórðu bókarinnar. Sálmarnir fjalla um sköpun og 

skapara þó nafn þeirra gefi til kynna mynd af konungi. Sálmur 104, sem er einn af 

lengstu sköpunartextum innan Biblíunnar, er hluti af fleiri sálmum sem hafa verið 

settir sem niðurlag fjórðu bókarinnar og fimmta bókin kemur í kjölfar þeirra.86 Í 

fimmtu bókinni kemur sköpunarstefið víða við og oft á lykilstöðum í lofsöngvum. 

Sálmarnir sem mynda niðurlag Saltarans eru allir lofsöngvar (145-150) og sjáum við 

sköpunarstefið í þeim. 

Við lestur Saltarans sjáum við ekki eingöngu færslu frá harmi til lofgjörðar 

heldur sjáum við einnig tilvitnanir í sköpun breytast og myndmálið yfir Guð sem 

skapara verður sýnilegra í lofsögvunum, sérstaklega þegar nær dregur niðurlagi 

Saltarans. Þetta gæti orsakað breyttan skilning á sköpuninni eftir því sem lesandinn 

kemst lengra í pílagrímagöngu sinni við lestur Saltarans.87 

 

6.1 Sköpunarguðfræði 
Því hefur verið haldið fram að Davíðssálmarnir séu meginheimild okkar um 

sköpunartrú Biblíunnar og að með orðunum “sköpun“ sé átt við vistkerfið á líðandi 

stund, lífkeðjuna, um skipan náttúrunnar og skikkan skaparans.88 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
84 Hermann Gunkel, The Psalms: A Form-Critical Introduction, Philadelphia: Fortress Press, 
1967, s. 30-31	  
85 Arthur Walker-Jones, The Green Psalter, s. 88 
86 Arthur Walker-Jones, The Green Psalter, s. 88 
87 Arthur Walker-Jones, The Green Psalter, s. 90 
88 Þórir Kr. Þórðarson, Sköpunarsagan í fyrstu Mósebók, s. 9 

Biblíufræðingar hafa á síðustu árum sýnt sköpunarguðfræði sífellt meiri áhuga, oft á 

tíðum í þeirri von að sköpunarguðfræði geti hjálpað kirkjum og samfélögum að takast 

á við þann umhverfisvanda sem við stöndum frammi fyrir í dag.89 

Hebreska sögnin bara sem merkir að skapa er notuð í 1Mós 1. En hún er 

einnig notuð annars staðar í Biblíunni til að lýsa sístæðri sköpun Guðs. Hún er m.a. 

notuð í Jesaja, og í Sálmi 102 er hún notuð yfir kynslóðir sem enn hafa ekki verið 

skapaðar (102:19). Í Sálmi 104, hinum mikla sköpunarsálmi er hebreska sögnin bara 

notuð yfir sístæða sköpun (104:30).90 Þessi sögn er aðeins notuð með Guð sem 

frumlag. Þegar rætt er um það sem maðurinn skapar þá er einhver önnur sögn úr 

hinum hebreska orðaforða notuð.91 Hebreska sögnin bara táknar bæði sístæða sköpun 

og upphaflega sköpun líkt og í 1Mós 1. Saltarinn tengir á skýran og endurtekinn hátt 

verk Guðs sem skapara við blessun og frjósemi. (Slm. 65:9-13; 144:12-15). 92 

Biblíuskilningurinn á sköpun er því ekki takmarkaður við upphaflega sköpun úr engu 

heldur táknar einnig sístæða sköpun, blessun, frjósemi og því að viðhalda ríkulegu 

lífi.93 

6.2 Krýningarsálmar 
Krýningarsálmarnir eru miðlægir í fjórðu bók Saltarans og gegna þýðingarmiklu 

hlutverki í boðskap bókarinnar. Við sjáum víða sköpunarstefið í lofsöngvunum og því 

mætti segja að sköpunarstefið sé miðlægt bæði í niðurskipan efnis og boðskap fjórðu 

bókarinnar. 

Í mörgum krýningarsálmum felur sköpunarguðfræði þeirra í sér skilning á 

sköpuninni sem samræmist gildum vistfræðlegs og félagslegs réttlætis. Frá 

vistfræðilegu sjónarhorni eru þessir sálmar mjög mikilvægir því þeir leggja að jöfnu 

Guð við sköpunina, og sköpunin er lifandi, virk, tengd og hefur ómetanlegt vægi og 

gildi. Þeir leika stórt hlutverk í mótun og boðskap fjórðu bókar Saltarans.94 

Í upphafi Sálms 93 má sjá sköpunarstefið. Við sjáum hliðstæðu milli 

stöðugleika heimsins  og stöðugs hásætis Guðs. Hægt er að treysta á hinn skapaða 

heim því að Guð er konungur. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
89 Arthur Walker-Jones, The Green Psalter, s. 81	  
90 Arthur Walker-Jones, The Green Psalter, s. 83-84 
91 Hans-Joachim Kraus, Psalms 60-150: A Commentary, Minneapolis: Augsburg, 1989, s. 303 
92 Arthur Walker-Jones, The Green Psalter, s. 84-85 
93 Arthur Walker-Jones, The Green Psalter, s. 87 
94 Arthur Walker-Jones, The Green Psalter, s. 134	  

Drottinn er konungur, skrýddur hátign, 

Drottinn er skrýddur, gyrtur mætti. 

Heimurinn er stöðugur, haggast ekki (v. 1). 

 

Í Sálmi 95 er Guð lofaður sem klettur. 

 

Komið, fögnum fyrir Drottni, 

látum gleðióp gjalla fyrir kletti hjálpræðis vors (v. 1). 

 

Í kjölfarið sjáum við Guð lofaðan sem skapara bæði heimsins og mannkyns. Guð er 

ekki aðskilinn sköpuninni heldur hluti hennar. Því næst sjáum við myndmál hirðis og 

hjarðar. Við erum hjörð og Guð gætir okkar, hann er nálægur í náttúrunni. Í þessum 

sálmi sjáum við því bæði Guði líkt við jörðina og manninum líkt við aðrar lífverur 

jarðarinnar. Arthur Walker-Jones telur þetta vera vistfræðilega sköpunarguðfræði í 

bók sinni The Green Psalter.95 

Í sálmi 95 er fólk hvatt til að hlusta á rödd Drottins (v.7) en í Sálmi 96 sjáum 

við rödd sköpunarinnar lofa Guð. Sálmur 96 hvetur alla jörðina til að lofa Drottinn (v. 

1).96 

 

Himinninn gleðjist og jörðin fagni, 

hafið drynji og allt sem í því er, 

foldin fagni og allt sem á henni er, 

öll tré skógarins fagni með þeim (v. 11-12). 

 

Jörðin er ávörpuð eins og lifandi vera með rödd, sem er fær um að svara Guði með 

dansi og fagnaðarópum.97 

Sálmur 97 vekur upp ákveðin vandamál frá vistfræðilegu sjónarhorni.  Hjálp 

Guðs virðist eingöngu vera ætluð mannfólki (v. 8, 10-12). Þetta getur ýtt undir þá 

mannmiðlægu sýn að mannkynið sé aðskilið og hafið yfir náttúruna og hjálpræði 

Guðs sé eingöngu ætlað manninum.98 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
95 Arthur Walker-Jones, The Green Psalter, s. 135-136 
96 Arthur Walker-Jones, The Green Psalter, s. 136 
97 Arthur Walker-Jones, The Green Psalter, s. 137 
98 Arthur Walker-Jones, The Green Psalter, s. 137-138	  

En í upphafi 97 Sálms er jörðin hvött til að fagna (v. 1) og eyjarnar að gleðjast. Jörðin 

er því ávörpuð sem hún væri lifandi og gert er ráð fyrir að hún hafi rödd. Einnig 

sjáum við himnana kunngjöra réttlæti Drottins (v.6). Jörðina er ávörpuð sem lifandi 

vera og jörðin og himinninn hafa rödd. Enn á ný er öll jörðin hvött til að lofsyngja 

Drottinn.99 

 

Látið gleðióp gjalla fyrir Drottni, öll lönd, 

hefjið gleðisöng, hrópið fagnaðaróp og lofsyngið. (v.4) 

 

En hvernig getur jörðin fagnað Guði? Er verið að persónugera náttúruna með þessu 

myndmáli? Lofsöngurinn svarar ekki þeirri spurningu en Slm 65, sem er þakkargjörð, 

gerir það.100 

 

Beitilöndin í auðninni gleðjast,  

hæðirnar gyrðast fögnuði, 

hagarnir klæðast hjörðum 

og dalirnir þekjast korni, 

allt fagnar og syngur (v.13-14). 

 

Howard Wallace telur haga fulla af hjörðum og dali fulla af korni vera hliðstæðu við 

fögnuð og söng og segir að lífið sjálft, sem er lifað í gnægð, fyllingu og friði, sé fórn 

gleði og lofgjörðar til Guðs sem hefur gefið lífið.101 Náttúran tjáir gleði sína með því 

að gera það sem henni er eðlislægt. 

 

6.3 Sálmur 104 
Krýningarsálmarnir eru miðlægir í fjórðu bók Saltarans og Sálmur 104 er, eins og 

áður greindi, mikilvægur hluti af niðurlagi fjórðu bókarinnar. Í samanburði við 

sköpunarfrásögnina í 1Mós. 1-3 þá er sálmur 104 vistfræðilegri. Lýsingin á hlutverki 

mannsins í þessum sálmi er ekki jafn mannmiðlæg eins og í sköpunarfrásögninni í 

1Mós. Mannkynið kemur einungis fyrir í fjórum af 21 versi Sálmsins (v. 14-15, 23, 

35). Vissulega mætti halda því fram að fleiri vers séu tileinkuð manninum en nokkurri 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
99 Arthur Walker-Jones, The Green Psalter, s. 138 
100 Arthur Walker-Jones, The Green Psalter, s. 138 
101 Arthur Walker-Jones, The Green Psalter, s. 138-139	  

annarri veru í Sálminum, þau vers komi fyrir á lykilstöðum og lýsa því hvernig aðrir 

hlutar jarðarinnar sjá fyrir manneskjunni. Eigi að síður, í andstæðu við 1Mós, er ekki 

minnst á það í Sálminum að maðurinn sé skapaður í guðsmynd, né að hann hafi 

sérstakt ráðsmennskuhlutverk yfir jörðinni. Mannveran, líkt og aðrar verur, eru háðar 

anda Guðs til að lifa.102 Maðurinn hefur m.ö.o. ekki sömu sérstöðu hér gagnvart 

öðrum lífverum og í sköpunarsögunni í 1Mós 1. 

 

Þú byrgir auglit þitt, þá skelfast þau, 

þú tekur aftur anda þeirra, þá andast þau  

og hverfa aftur til moldarinnar. 

Þú sendir út anda þinn, þá verða þau til 

og þú endurnýjar ásjónu jarðar (v. 29-30). 

 

Maðurinn er háður jörðinni, hún sér honum fyrir mat og næringu (v.13-14).103 Í 

andstæðu við 1Mós 1-3 er maðurinn í Slm 104  einungis eitt af sköpunarverkum Guðs 

sem Guð sér fyrir og annast. Ennfremur sjáum við að sköpunin hefur gildi í sjálfri sér 

óháð manninum. Guð sér fyrir margskonar dýrum sem lifa á afskekktum stöðum og 

hafa ekkert sérstakt gildi fyrir menn, og geta jafnvel verið hættuleg.104 26. vers 

Sálmsins er mjög eftirtektarvert. 

 

Þar fara skipin um 

og Levjatan er þú hefur skapað til þess að leika sér þar. 

 

Jafnvel frumskrímslið Levíatan, sem annarsstaðar í Sálmunum stendur fyrir kaos eða 

óreiðu sem Guð berst við, er hér hluti af sköpun Guðs og hefur gildi í sjálfu sér. 

Þessi forni speki- eða sköpunarsálmur og vistfræði samtímans leggja bæði 

áherslu á hvað allt er tengt í heimunum og hvað allt er háð öðru. Þó að það sé ekki 

mikill fjöldi dýrategunda nefndur í Sálminum þá eru dæmin mjög fjölbreytt sem tekin 

eru fyrir. Nefnd eru dýr sem gagnast okkur mönnunum, önnur sem gagnast okkur ekki 

og dýr sem eru okkur hættuleg. Þessi dæmi eru valin til að sýna hversu fjölbreyttur 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
102 Arthur Walker-Jones, The Green Psalter, s. 139 
103 Hans-Joachim Kraus, Psalms 60-150, s. 300 
104 Arthur Walker-Jones, The Green Psalter, s. 139	  

heimurinn er. Við sjáum keðju rakta í sálminum sem minnir okkur á hversu háðar 

lífverurnar eru hver annarri.105 

 

Þú lést lindir spretta upp í dölunum, 

þær streyma milli fjallanna, 

þær svala öllum dýrum merkurinnar, 

villiasnarnir slökkva þar þorsta sinn. 

Við þær búa fuglar himinsins, 

kvaka milli laufgaðra greina (v.10-12). 

 

Þessi sálmur er þó ekki barnaleg né rómantísk sýn á heiminn. Skaparinn annast alla 

sköpun sína, í því felst einnig að sjá ljóninu fyrir bráð. Sálmurinn er raunsær.106 

 

Ljónin öskra eftir bráð 

og krefjast ætis af Guði (v. 21). 

 

Sálmur 104 er merkilegur því við sjáum í honum ekki einungis tengsl Guðs við 

manninn heldur ná þau til allra dýrategunda. Ljónið krefst ætis af Guði og öll dýrin 

vona á Drottinn að gefa þeim fæði á réttum tíma (v. 27). Því mætti segja að við sjáum 

öll dýr jarðar biðja til Drottins í Slm 104 og öll þiggja þau anda sinn frá Guði.107 

Í nútíma samfélagi þar sem arðrán sköpunarinnar er réttlætt vegna sérstöðu mannsins 

gæti þessi sýn þar sem Guð er nálægur í öllu lífi ýtt undir vistfræðilega hugsun.108 

 

6.4 Sálmar 145-150 
Þessi áhersla á ómetanlegt vægi náttúrunnar heldur áfram í fimmtu bók Saltarans. Við 

sjáum mikinn stíganda í þessari áherslu sem nær svo hámarki sínu í síðustu fimm 

sálmum Saltarans sem allir eru lofsöngvar. Í Slm 145 segir, „Öll verk þín lofa þig, 

Drottinn“ (v. 10).109 Í Slm 148 sem stendur mitt í þessum lokasálmum sjáum við 

hvatningu til ólíkra sköpunarverka Drottins að lofsyngja hann. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
105 Arthur Walker-Jones, The Green Psalter, s. 140 
106 Arthur Walker-Jones, The Green Psalter, s. 141 
107 Til gamans má geta að samkvæmt Handbók íslensku þjóðkirkjunnar, 1981,  á  
Sálmur 104 að vera lesinn á sumardaginn fyrsta. 
108 Arthur Walker-Jones, The Green Psalter, s. 142 
109 Arthur Walker-Jones, The Green Psalter, s. 142	  

Lofið hann, allir englar hans, 

lofið hann, allir herskarar hans. 

Lofið hann, sól og tungl, 

lofið hann, allar lýsandi stjörnur, 

lofið hann, himnanna himnar, 

og vötnin himni ofar. 

Lofi þau nafn Drottins 

því að þau voru sköpuð að boði hans. 

Hann fékk þeim stað um aldur og ævi, 

setti þeim lög sem þau fá ekki brotið. 

Lofið Drottin frá jörðu, 

þér stóru sjávardýr og öll djúp hafsins, 

eldur og hagl, snjór og þoka, 

þú stormur, sem framfylgir boði hans, 

þér fjöll og allar hæðir, 

ávaxtatrén og öll sedrustré, 

þér villidýr og allt búfé, 

skriðdýr og fljúgandi fuglar (v. 2-10). 

 

Í lokaversi Saltarans segir „Allt, sem andardrátt hefur, lofi Drottin. Hallelúja.“ Við 

sjáum á nokkrum stöðum sköpun lofa skapara (Slm. 19; 65; 69:35), sjáum svo 

ákveðna klifun, (Slm. 96, 98, 100) og loks nær lofgjörðin hámarki sínu í niðurlagi 

Saltarans. Sköpun er viðfangsefni sem er lifandi, hefur rödd og ómetanlegt vægi. 

Sköpunarlofgjörð gegnir lykilhlutverki í endanlegri gerð Saltarans og er 

vistfræðileg.110 

Sálmur 150 er kröftugur endir á Saltaranum, hápunktur í langri vegferð sem 

hófst á hvatningu um að íhuga Guðs orð.111 Hann skapar hugrenningartengsl við Sálm 

104 þar sem við sjáum Guð senda út andardrátt sinn og glæða sköpunina lífi. Í Sálmi 

150 á sköpunarverkið að nota þennan andardrátt sem það fékk frá Guði til að lofa 

Guð. 

6.5 Breyting á myndmáli og innbyggðri frásögn 
Sköpunarstefið birtist það oft í lofsöngvum að það er hægt að segja að það sé 

einkennandi fyrir þann flokk sálma.112  Sköpunarstefið leggur mikilvægt framlag til 

frásagnar Saltarans þar sem sköpunarstefið er einkennandi fyrir lofsöngvana sem eru á 

lykilstöðum í Saltaranum.  

Við áhersluaukninguna á Guð sem skapara í fjórðu og fimmtu bók Saltarans 

breytist skilingurinn á skaparanum og hlutverki mannsins í sköpuninni. Hægt er að 

bera saman Slm 8 og Slm 104 í þeim efnum. Í Sálmi 8 er manninum veitt 

ráðsmennskuhlutverk yfir jörðinni en í Sálmi 104 er maðurinn einungis eitt af 

mörgum sköpunarverkum Drottins. Þetta sjáum við svo áfram í Sálmum 145-150 þar 

sem mannkynið er hluti af hinum guðlega kór. Það mætti því segja að við sjáum 

breyttan skilning á manninum, frá því að vera einangraður og hafinn yfir jörðina í 

fyrstu bók Saltarans yfir í það að sameinast jarðarsamfélaginu (e. earth community) í 

fjórðu og fimmtu bók Saltarans.113 

Mynd Guðs breytist einnig úr því að vera af stríðsmanni og konungi sem 

frelsar einstaklinga og þjóðir, sem er algengt stef í fyrstu bókum Saltarans, yfir í 

handverksmann sem er viðstaddur og veitir blessun, frjósemi og  guðlega forsjón allri 

sköpuninni. Ekki einungis breytist mynd Guðs heldur sjáum við einnig breytingu á 

því til hvers er ætlast af honum. Sálmaskáldið vonast enn eftir björgun en þakklæti 

verður meira áberandi, meira að segja mitt í þjáningunni. Þessi breytta mynd af Guði 

er ekki línuleg þróun heldur áherslubreyting.114 

Þó svo að við sjáum ákveðinn mun milli Sálms 8 og Sálms 104 þá stendur að 

maðurinn sé skapaður í Guðs mynd (1Mós 1.26-28; sbr. Slm 8.6), hann er viti borin 

vera og Guð felur manninum að vera ráðsmaður sköpunarverksins (Slm 8) um leið og 

hann er hluti af því (Slm 104). Þetta eru að vissu leyti andstæður en auka víddina á 

guðsmyndina og þar með samband Guðs og manns. Sálmur 24 boðar okkur að jörðin 

sé Guðs og við getum ekki farið með jörðina eins og okkur sýnist, við erum aðeins 

ráðsmenn Guðs.115 Maðurinn ber siðferðislega ábyrgð gagnvart jörðinni.116 Við getum 

ekki lokað augunum fyrir því sem er að gerast í heiminum og ég tel það m.a. vera 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
112 Arthur Walker-Jones, The Green Psalter, s. 148 
113 Arthur Walker-Jones, The Green Psalter, s. 151 
114 Arthur Walker-Jones, The Green Psalter, s. 152 
115 Gunnlaugur A. Jónsson, Áhrifasaga Saltarans, s. 217 
116 Göran Bexell og Carl-Henric Grenholm, Siðfræði af Sjónarhóli Guðfræði og Heimspeki, 
s.449	  

hlutverk guðfræðinga og presta að opna augu fólks fyrir loftslagsbreytingunum. Við 

þurfum að hvetja til nýrrar hugsunar um Guð og okkur sjálf.117 Saltarinn leiðir okkur í 

vegferð, hann knýr okkur til að skoða inná við, skoða samband okkar við okkur sjálf, 

nágranna okkar, Guð og og aðrar skepnur og síðast en ekki síst, jörðina. Ég tel því að 

sköpunarguðfræðin í Saltaranum geti ýtt undir vistfræðilega hugsun og eigi að gera 

það. 

7 Heimfærsla 
Í 1Mós 1.1-31 sjáum við yfirlýsinguna „og það var gott“ alls sjö sinnum. Í lok hvers 

sköpunarverks segir Guð þessi orð. Hinn skapaði heimur er góðu í sjálfum sér, í 

upphafi, í sínu innsta eðli.118 Manneskjan þarf að fara að líta á allt sköpunarverkið 

sem gott og verðmætt í sjálfu sér, að sjá að allt er gott í sjálfu sér eins og Guð sér 

það.119 Okkur mannfólkinu hættir til að hugsa um manneskjur annahvort sem góðar 

eða slæmar, sem hluta sköpunarverksins gagnlega eða lítils virði. Við þurfum að 

leggja þennan hugsunarhátt tvíhyggjunnar af. Öll sköpun hefur gildi í sjálfu sér.120 

Maðurinn er skapaður í Guðs mynd, hann er viti borinn vera og Guð felur 

manninum að vera ráðsmaður sköpunarverksins um leið og hann er hluti af því. 

Maðurinn ber siðferðislega ábygð.121 Honum hefur sannarlega ekki verið falið vald til 

að fara með sköpunina að vild sinni. Sallie McFague leggur það til í bók sinni A New 

Climate for Theology að prestar gefi jörðinni og umhverfismálum meira vægi í 

predikunum sínum. Að þeir leggi meiri áherslu á heildina, að allt sé gott í sjálfu sér og 

hafi vægi.122 

 

7.1 Valdimar Briem 
Í sálmum þeim sem sr. Valdimar Briem (1848-1930) orti út af öllum 150 sálmum 

Saltarans undir titlinum Davíðs sálmar í íslenzkum sálmabúningi123  má víða sjá 

áhugaverða heimfærslu hans til samtíðar okkar. Sálmar hans eru því áhugaverðir í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
117	  Sallie	  McFague,	  A	  New	  Climate	  for	  Theology,	  s.	  2	  
118	  Þórir	  Kr.	  Þórðarson,	  Sköpunarsagan	  í	  Fyrstu	  Mósebók,	  s.	  13	  

okkar samhengi einnig. Þegar hann yrkir út af Sálmi 104, þeim kunna sköpunarsálmi, 

er áherslan sterk á gildi alls sköpunarverksins og að það meira að segja lofi Drottin. 

Sjöunda og síðasta erindi hans út af þessum sálmi er þannig: 

 

Í djúpum, í höfum, um loft og um lönd 

allt lifir af gjöfum frá skaparans hönd. 

Ef hreyfist guðs kraftur, það dvínar og deyr, 

en drottinn upp aftur það vekur úr leir. 

Því leikur og syngur öll lifenda hjörð. 

Og lofar sinn drottin á himnum og jörð 

á gleðinnar hörpu: Halleúja.124 

 

7.2 Umhverfisstefna þjóðkirkjunnar 
Á kirkjuþingi árið 2009 var staðfest umhverfisstefna þjóðkirkjunnar og áætlun um 

umhverfisstarf í söfnuðum. Á vef kirkjunnar stendur: “Íslenska þjóðkirkjan er aðili að 

stefnumótun Alkirkjuráðsins og Lútherska heimssambandsins er lýtur að umhyggju 

fyrir náttúrunni. Í því felst hvatning til þess að söfnuðir og stofnanir kirkjunnar leggi 

sitt að mörkun í mótun samfélags og lífshátta sem stuðla að hófsamari og að réttlátari 

skiptingu jarðargæða, að vinna gegn fátækt og neyð.“ 

Þjóðkirkjan vill leggja sitt af mörkum til þess að sporna við loftslagsbreytingunum og 

vekja fólk til umhugsunar um umhverfi sitt. Á vef kirkjunnar má finna ráðleggingar 

fyrir söfnuði og kirkjur til að stuðla að því. Þar er hvatt til boðunar á hógværð og 

látleysi í lífstíl og neyslu, stuðlað að endurvinnslu o.fl. Einnig kemur fram á vefnum 

að Biskupsstofa sé að koma á fót verkefnum sem lúta að umhverfisfræðslu fyrir 

söfnuði, gefa út leiðbeiningar til að stuðla að orkusparnaði og endurvinnslu, þáttöku í 

almennu umhverfisstarfi o.fl.125 

Biblían hefur gríðarlegt vægi inn í þessa umræðu. Sköpunarguðfræði Saltarans 

getur veitt söfnuðum og samfélögum úrræði sem þarf til að glíma við þann 

umhverfisvanda sem við stöndum frammi fyrir í dag.126 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
124 Valdimar Briem, Davíðssálmar, s. 137 
125 Kirkjuþing, „Umhverfisstefna“, Kirkjan.is, 2009, sótt 2. september 2015 af 
http://kirkjan.is/um/stefnumal/umhverfisstefna/ 
126 Arthur Walker-Jones, The Green Psalter, s. 164	  

8 Niðurstöður 
Í þessari ritgerð kannaði ég hvort að Biblían og þá aðallega Davíðssálmarnir væru 

uppspretta andlegra og siðfræðilegra úrræða til að varpa ljósi á þann umhverfisvanda 

sem við stöndum frammi fyrir í dag. Einnig leitaðist ég við að fylgja ráðum McFague 

og afbyggja og endurbyggja sýn okkar á okkur sjálf og Guð og samband okkar við 

náttúruna með því að ritskýra nokkra Sálma innan Saltarans með hið vistfræðilega 

sjónarhorn að leiðarljósi. Að lokum fjallaði ég stuttlega um umhverfisstefnu 

þjóðkirkjunnar í dag og hvert hlutverk guðfræðinga væri á tímum vistkreppunnar. 

Sá sem les Saltarann leggur af stað í pílagrímsför. Á vegi hans verða hólar og hæðir 

og það skiptast á skin og skúrir en hann endar vegferð sína í lofgjörðarkór ásamt allri 

sköpuninni, þar sem skaparinn er lofaður. 

Ég trú á Guð föður, skapara himins og jarðar segir í postullegu 

trúarjátningunni. Myndin sem við sjáum af Guði, skapara himins og jarðar, í sálmum 

Saltarans breytist eftir því sem við komumst lengra í pílagrímsför okkar. Mynd Guðs 

breytist úr því að vera af stríðsmanni og konungi sem frelsar einstaklinga og þjóðir, 

sem er algengt stef í fyrstu bókum Saltarans, yfir í handverksmann sem er viðstaddur 

og veitir blessun, frjósemi og  guðlega forsjón allri sköpuninni. Ekki einungis breytist 

mynd Guðs heldur breytist einnig mannsskilningurinn. Hann breytist út því að  

maðurinn er einangraður og hafinn yfir jörðina í fyrstu bók Saltarans yfir í það að 

hann sameinast jarðarsamfélaginu (e. earth community) í fjórðu og fimmtu bók 

Saltarans. 

Umhverfisvandinn er m.a. talin stafa af firrtri sýn á okkur sjálf, sambandi 

okkar við Guð og náttúruna. Ég tel að það sé margt í Saltaranum sem geti veitt andleg 

og siðfræðileg úrræði gegn umhverfisvandanum. Í vegferðinni sem lestur Saltarans er 

breytist sýn okkar á okkur sjálf, Guð og náttúruna. Með því að afbyggja og 

endurbyggja þetta samband getur sýn okkar á umheiminn breyst. Við förum að sjá 

okkur samtengdari umhverfinu og háðari því. Við erum hluti sköpunarinnar, ekki yfir 

hana hafin. En þó við séum hluti sköpunarinnar berum við samt siðferðilega ábyrgð 

gagnvart henni. Við getum ekki farið með hana að vild. Hlutverk guðfræðinga er að 

hvetja til nýrrar hugsunar um Guð og manninn af sjónarhóli vistfræðinnar. Saltarinn 

er þar mikilvægt verkfæri sem færir okkur nær jörðinni, Guði og okkur sjálfum. 

